
		“МОНГОЛЫН ЗОХИОЛЧДЫН ЭВЛЭЛИЙН ХЭВЛЭЛ” Улаанбаатар хотноо 1968 онд эрхлэн хэвлүүлсэн “С. Буяннэмэх - Түүвэр зохиол” номоос

		Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

		Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

		С. БУЯННЭМЭХИЙН АМЬДРАЛ УРАН БҮТЭЭЛИЙН ТОВЧ 
(1901-1937)

		Сономбалжирын Буяннэмэх 1902 онд Түшээт хан аймгийн Говь түшээ гүний хошууны (Одоогийн Дундговь аймгийн Дэлгэрхангай сумын) нутагт төржээ.

		Буяннэмэх нялх бага байхдаа эцэг эхээс өнчирсөн бөгөөд Да хүрээнд амьдран сууж байсан садан дээрээ иржээ.

		Өнчин хүү Буяннэмэхийг нагац эгч нь өөрийнхөө дэргэд татан авсан боловч тэд амьдралын талаар ядуу байснаас өөрийн нөхөр Цахар Лувсангийн хуучин танил Тогтох тайжид үрчлүүлсэн байна.

		Тогтох тайжийнх тэр үедээ соёлтой, баян чинээлэг язгууртан айл байсан тул хөлсний багш нарыг урин авчирч хүүхдүүддээ гэрээр ном заалгадаг байсан ажээ.

		Тогтох тайж хэд хэдэн өргөмөл хүүхэдтэй байсан бөгөөд Буяннэмэх нарт харчин угсааны Ашинга гэдэг хүнээр монгол, манж хэл бичгийг голлон, мөн хятад хэл бичгийг заалгадаг байжээ.

		Буяннэмэх мөн тэр үед Да хүрээнд байсан сургуульд орж хэдэн жил суралцжээ. С. Буяннэмэх монголын нийгмийн амьдралын гүнзгий зөрчил, ангийн болон үндэсний тусгаар тогтнолын төлөө тэмцлийн ид ширүүн үед өсөж торнисон тул түүний үзэл санаа бүрэлдэн тогтоход энэ явц хүчтэй нөлөөлсөн байна. Сэргэлэн цовоо авьяаслаг залуу Буяннэмэх багаасаа эх орон ард түмнийхээ эрх чөлөө, жаргалант амьдралын төлөө тэмцэх замд орсон байна. Тэгээд С. Буяннэмэх жанжин Сүхбаатар нарын зохион байгуулсан хувьсгалын нууц бүлгэмд орсон бөгөөд 1921 оны эхээр ардын намын гишүүнд элсэн оржээ. Энэ тухайгаа 1924 онд «... Миний бие сая намд орохыг хүсэж ардын намын 10 зүйл зорилт ба ард түмэнд тунхаглан зарлах бичиг тэргүүтнийг олж үзээд уг учир явдал ба санаа зорилтыг бүрнээ мэдэж сайшаах магтах сэтгэл үнэнээс хөдөлж энэхүү намд ороод энэ их хэрэг үйлст зүтгэлцэн үхэвч гомдолгүй үнэн байдал учраа илтгэж ардын намын жинхэнэ гишүүн болон орсон...» гэж бичжээ.

		Хувьсгал мандахын босгон дээр С. Буяннэмэх «Таван мөнгө хүрэхгүйгээр түмэн ардыг худалдсан халхын ноёд» гэдэг хамгийн анхныхаа шүлгийг бичсэн нь ардын намын нөхдийн анхаарлыг татжээ. Энэ нь зохиолд бичсэн «Өчүүхэн дурсамж» гэдэг тэмдэглэлд тодорхой бий.

		Харин тэр анхны шүлэг нь одоо хэр олдоогүй байна. Хиагт хотонд ардын журамт цэрэг ялалт хийсний маргааш өдрөөс эхлэн ардын түр засгийн газрын гадаад хэлтсийн бичээчээр эхлэн ажиллажээ. Тэндээ удалгүй Ардын Намын Төв Хорооны шийдвэрээр Эрхүү хотноо алс дорно зүгийн коминтерны салбартай хамтарч хэвлэн гаргаж байсан монголын сонин хэвлэлийн газар очиж ажиллажээ.

		Эрхүүд явахын өмнө «Ардын намын тухай шүлэглэл» гэдэг намын үзэл санаа зорилтыг нийтэд таниулах шүлэг бичжээ. Ардын засгийн газар нийслэл хүрээнд ирсний дараа уг шүлэглэлийг Ардын цэргийг сурган боловсруулах улс төрийн хэлтэс «Цэгц шударгыг шүүмжилсэн шүлэглэл оршвой» гэсэн нэртэйгээр тусгай ном болгон 1921 онд хэвлэн нийтэлжээ.

		Буяннэмэх Эрхүү хотноо Б. Шумяцкийн хамт 8 сар ажиллаж үнэн сонин, монголын олон түмэн ардад тунхаглан зарлах бичгүүд зэргийг хэвлүүлэн гаргалцаж байгаад 1921 онд нийслэл хүрээнд ирж цэрэг ардыг сурган боловсруулах газар түр ажиллаж цэрэг ардын дотор суртлын ажлыг эрхлэн хийж байхдаа «Ертөнцийн улирал, хувьсгал, ардын намын аливаа учир, засаг төрийн гарал учруудыг товчилсон толь» гэдэг номыг Ишдоржийн хамт 1922 онд бичиж гаргажээ.

		Эрхүүгээс ирэхэд нь Чойбалсан, Гүрсэд нар тэргүүлэн монголын бошгыг халах хувьсгалт залуучуудын эвлэлийг анх үүсгэн байгуулж залуу идэрчүүдийг элсүүлэн хуралдуулж байсан бөгөөд С. Буяннэмэх залуучуудын эвлэлд баяртай угтан орж даруй «Залуучуудын дуу» бичжээ.

		Бошгыг халах хувьсгалт залуучуудын эвлэл олон түмний дотор хувьсгалын олон төрлийн ажил зохиодог байсны нэг нь соёл урлагийн ажил байлаа.

		Энэ ажлыг залуучуудын эвлэл бүр цоо шинээр үүсгэсэн гэж болно. 1922 оны 3 дугаар сарын 28-нд жанжин Сүхбаатарын нэрэмжит клуб нээгдэж «Ойрх цагийн товч түүх» гэдэг жүжгийг анх удаа тогложээ. Энэ тухай С. Буяннэмэх 1924 онд бичихдээ: «Манай монголд анх энэ хэргийг үүсгэсэн хувьсгалт залуучуудын зоригийг сайшааваас зохихын дээр анхан гарахдаа ямар наадам бүжгээр үүсгэснийг нь хэн ч сонирхон үзвээс зохимжтой хэрэг мэт. Тийнхүү монголын хувьсгалт залуучуудын анх бүжиг наадмыг үүсгэн гаргасан тэр үес болбол ардын засгийг саяхан байгуулж, аливаа хэргийн байдал төвхнөөгүй, ард түмний санал бодол нь хараахан тогтноогүй зарим нь хуучин засаг ба цагаантны хэргийг бишрэн сэтгэж эндүүрэн төөрч, чухам хуучин засгийн харгис бодлого ба цагаантны хортой явдлыг огт мэдэхгүй, наагуурдан бодож төөрөгдөн бүхий энэ байдалд нийлүүлэн бидний монголчууд манжийн эцсийн эрхэнд ямар мэт байсан ба гамин цагааны зэрэг гадаадын харгисууд ямар саналаар яахан орж ирсэн хийгээд ардын нам, ардын засаг яахан үүсэж тогтносон, ямар зорилт бодлоготой зэргийг олон нийтэд мэдэгдэх нь эрхэм байсан учир «Ойрх цагийн товч түүх» хэмээх бүжиг наадмыг үүсгэн гаргаж, тэдгээр байдал бүхнийг илтгэсэнд олон нийтээр сэнхрэн ухаж сайшаан сэтгэж түүнээс уламжлан жүжиг бүжгийн хэргийг эрхэмлэн оролдох ба зугаацан үзэх нь тасралтгүй болсон байна. Энэхүү Сандуа амбанаас эхэлсэн жүжгийн зохиолыг анхан миний бие товчхоноор бичиж нөхөр Амгалан Гомбожав нарын зэрэг хүмүүст үзүүлэн хянуулж харилцан зөвлөлдөж эв аялгуу байдлыг нь зохицуулан залруулж тэр даруйд боловсронгуй сэргэлэн гишүүдээс томилон авч нэгэн долоо хоногийн дотор сургуулийг үйлдэн төгсгөөд нэгэн долоо хоног дараалан гаргаж олон нийтэд үзүүлэв» гэжээ.

		Энэ жүжгээ С. Буяннэмэх 1922 онд бичээд 1924 онд хэвлүүлэхээр засвар хийн таван дэвтэр гучин хоёр бүлэг болгожээ. Буяннэмэх 1922 оны өвөл Москва хотноо хуралдсан Алс дорнодын олон улсын ардын төлөөлөгчдийн анхдугаар их хуралд очиж В. И. Ленинтэй уулзсан байна. Энэ тухайгаа «Гайхамшигт учрал» гэдэг найруулал болгон бичжээ. Дараа нь бүх дэлхийн залуучуудын интернационалын 3 дугаар их хуралд монголын залуучуудын төлөөлөгчдийн тэргүүнээр оролцож ирээд «Монгол интернационал» гэдэг дуу бичжээ.

		Ер нь Буяннэмэх 1921-1924 онуудад Эвлэлийн Төв Хорооны тэргүүлэгч гишүүн, дарга зэрэг ажлуудыг хийж байх хугацаандаа Москва хотноо 3 удаа явж коминтерн ба КИМ-гээс ажил төрлийн талаар зөвлөгөөн авч ажилласаар иржээ. Энэ үед дээр дурдсанаас гадна «Яруу шүлгийн дуу», «Ардын намын эдүгээх аливаа хэргийн шүлэглэл» зэрэг зохиолуудаа бичжээ.

		1924-1926 онд С. Буяннэмэх өвөр монголд байсан бөгөөд тэнд байхдаа «Дотоод монголын ардын сэтгүүл» гэдэг суртлын ба уран сайхны сэтгүүл эрхлэн гаргаж байсны дээр шүлэг өгүүллэгээ үргэлжлүүлэн бичиж байжээ.

		Эх орондоо буцаж ирсний дараа Буяннэмэхийг Буриад монголын хорооноос манай газар ирүүлж суртал ба зохиолын ажил хийлгэнэ үү гэж урьсан ёсоор зөвшөөрөн явуулж ажиллуулсан байна. Буяннэмэх Буриад монголд очоод багшийн сургуулийн монгол хэл бичгийн багш, сонин хэвлэл, урлаг утга зохиолыг хэвлүүлэх зэрэг ажлуудыг нэг жил хийж байгаад иржээ. Буяннэмэх Буриад монголд байхдаа уран зохиол бичих ажлаа үргэлжлэн хийж «Алсыг зорьсон алтан загас» тууж, «Аюулт дайны чимээ» мөн хүүхдийн арав гаран өгүүллэг «Нарны эргэлт» гэдэг шүлэг «Ленин» гэдэг нийтлэл зэргийг бичиж 1927 онд гарсан «Уран үгсийн чимэг» гэдэг эмхэтгэл болон бусад хэвлэлд нийтлүүлсэн байна. Буриадад байсан нь түүнд орос зөвлөлтийн урлаг утга зохиолын туршлагатай танилцах чухал ач холбогдолтой болжээ.

		Буяннэмэх 1928 онд Монголдоо эргэж ирээд хотын намын хорооны дарга, жанжин Сүхбаатарын нэрэмжит клубийн дарга, Цэнгэлдэх хүрээлэнгийн дарга, Намын Төв Хорооны суртлын хэлтэс зэрэгт ажиллаж байхдаа уран бүтээлийн ажлыг улам бүр идэвхтэй хийж байсан бөгөөд «Баатар хөвүүн Тэмүүжин», «Марал шар» зэрэг 1923-1924 онуудад бичиж тоглуулсан жүжгээ 1928 онд тусгай ном болгон хэвлүүлсэн байна. 1929 онд «Улаан наран», «Мопорын шинэ дуу», «Баатар улаан цэрэг», «Дайснаа дарсан Сүхбаатар», «Моторт тэрэгний хэрүүл», «Дүлий доторх дүлий», «Аюулт байлдаан» зэрэг зохиолуудыг бичжээ. 1928 онд Намын Төв Хорооны санаачлалаар байгуулагдсан манай зохиолчдын эвлэлийн үүсвэр болох «Уран зохиолын дугуйланд» идэвхтэй орж тэр дугуйлангийн бүтээл манай зохиолчдын анхны эмхэтгэл «Уран үгсийн чуулганыг» гаргахад их үүрэг гүйцэтгэжээ.

		С. Буяннэмэх зөвхөн зохиол оролдоод зогссонгүй мөн энэ үеэс уран зохиолын онол, шүүмжлэл судлалын ажлыг идэвхтэй хийж эхэлжээ. 1929 онд хэвлэгдсэн «Уран үгсийн чуулганд», «Уран зохиолыг хэрхэн зохиох сэдэв» гэсэн онолын том өгүүллийг хэвлүүлсэн байна.

		Тэр үед шинээр шүлэг зохиол бичиж оролдож байсан хүмүүс Буяннэмэхэд захидал бичиж заавар зөвлөгөөнийг үргэлж авч байсан ба мөн уран зохиолыг бичих арга маягийн талаар С. Буяннэмэх тэдэнд хичээл заадаг байжээ. Буяннэмэх 1930-1937 он хүртэл «Үндэсний эрх» сонин, «Монгол ардын үндэсний соёлын зам» гэдэг урлаг утга зохиолын сэтгүүлд болон театрын зохиолч зэрэг ажил хийж байсан бөгөөд 1928 оноос уран зохиолчдын дугуйлан, уран зохиолчдын товчооны дарга зэрэг ажлуудыг үе үе хийж байжээ.

		1937 оны намар улс төрийн хэрэгт хилс баривчлагдсан боловч хожим нь С. Буяннэмэх энэ хэрэгт холбогдолгүй болж цагаатгагдсан юм.

		С. Буяннэмэхийн уран бүтээл олон талтай баялаг юм. Тэр бээр яруу найраг, үргэлжилсэн зохиол, жүжиг уран зохиолын онол шүүмжлэлийн талаар нэлээд арвин өвийг үлдээжээ. 1935 онд «Холбоо шүлгийн цоморлог» гэдэг нэртэйгээр сүүлийн үед бичсэн гол шүлгүүдээ түүвэрлэн нэгэн ном болгон хэвлүүлжээ. Түүний яруу найраг нь ихэнхдээ улс төр, иргэний ухуулгын шүлгийн хэлбэртэй юм. Бас нэлээд байгалийн уянга бий. Үргэлжилсэн зохиолоор сонирхолтой олон өгүүллэг бичсэний дээр хэд хэдэн аятайхан найруулал нийтлэл бичиж «Үндэсний соёлын зам» зэрэг тэр үеийн тогтмол сонин сэтгүүлд хэвлүүлжээ. 1936 онд «Малчин Товуудай» гэдэг тууж бичиж тусгай ном болгон хэвлүүлсэн байна. Энэ тууж нь бичлэгийн хэлбэрийн хувьд тун сонирхолтой бөгөөд тэр үеийн уран зохиолд өргөн хөгжлийг олсон ухуулгын уран зохиолын маш том ололт байлаа. С. Буяннэмэх «Баатар хөвүүн Тэмүүжин», «Марал шар», «Харанхуй засаг», «Шөнийн буг», «Эрдэнэт соёмбын эзэн эрэлхэг жанжин Сүхбаатар», «Гурван хорын хүлээс», «Хар барс», «Ардын долоон баатар», «Үнэн» зэрэг арав гаруй жүжиг бичсэн бөгөөд «Хоршоо жингийн дуу», «Сэрэмж», «Нутаг усны тэмцэл» зэрэг хэдэн жүжиг нь одоо хараахан олдоогүй байна. 1933 онд Москва хотноо болсон олон улсын театрын үзлэгт манай театр С. Буяннэмэхийн бичсэн «Харанхуй засаг» гэдэг жүжгээр оролцож өндөр үнэлэлтийг авсан билээ. Москвагийн үзлэгт оролцож байх үед «Харанхуй засаг» жүжгийг «Правда», «Труд», «Прожектор», «Вечерняя Москва» зэрэг сонин хэвлэлүүдэд магтан сайшааж билээ. Францын коммунист хэвлэл «Юманите» сонины 1933 оны 6 дугаар сарын 2-ны дугаарт, «Хуучны үеийн ёс журмыг эсэргүүцэгч ард түмний тэмцлийг монголын театрынхны тоглосон жүжгийн сэтгэл догдлуулсан дүрүүдээс олж үзжээ» гэж бичжээ. Ер нь С. Буяннэмэх манайд үндэсний театр үүсэж хөгжихөд ихээхэн хувь нэмрээ оруулсан хүн юм.

		С. Буяннэмэх «Уран зохиолын зүйлийг хэрхэн зохиох сэдэв», «Театрын уран сайхны тухай», «Уран сайхны шүүмжлэлийг өргөнөөр хөгжүүлье», «Уран хошин зураг гэгч юу вэ» «Холбоо шүлгийн журмын тухай», «Монголын шинэ үеийн уран зохиол» зэрэг уран зохиол урлагийн онол, шүүмжлэл судлалын нэлээд зүйл бичиж «Үндэсний соёлын зам», «Шинэ толь» зэрэг сэтгүүлд нийтлүүлжээ. Тэр бээр 1935 онд «Утга зохиолын үүд» гэдэг уран зохиол эхлэн оролдогч залуучуудад гарын авлага болох онол практикийн зорилго бүхий нэгэн номыг хэвлүүлэхээр бичсэн нь хараахан хэвлэгдэлгүй гар бичмэлээр үлдлээ. Уран зохиол урлагийн онол судлалын талаар хийсэн бүтээл нь манай утга зохиолын онолын сэтгэлгээний хөгжилд чухал хувь нэмрээ оруулсан юм. Ялангуяа тэр бээр уран зохиолынхоо онолыг монголын уламжлалт утга зохиолын түүхэн туршлагад түшиглэн буй болгох гэсэн оролдлого хийжээ. Гэвч тэр бүхэн нь үнэн зөв байж чадсангүй. Жишээлбэл: Далд утгатай шүлгийн тухай онол нь хэдийгээр эртний дорно дахины яруу найргийн онолын үндэслэгээтэй боловч шинэ хувьсгалт ард түмний урлагийг бүтээн бий болгох хэрэгт ашигтай зүйл биш байжээ. Бас заримдаа хэтэрхий дур мэдэн тайлбарласан онолын зүйл ч үзэгддэг.

		С. Буяннэмэх эх орондоо шинэ хувьсгалт соёл урлаг түгээн дэлгэрүүлэх ялангуяа хувьсгалт уран зохиолыг бий болгох хэрэгт хэр чинээгээрээ хичээн зүтгэсэн хүний нэг юм.

		1935 оны 9 дүгээр сарын 25-ны өдөр Ардын Бага Хурлын Тэргүүлэгчид ба Ардын Сайд нарын Зөвлөлийн гишүүдийн хамтран хуралдсан хурлын тогтоолд: «Нөхөр Буяннэмэх бол монголын үндэсний уран сайхныг анх үүсгэн буй болгох явдалд түрүүлэн оролцож явсан төдийгүй одоо хүртэл үндэсний уран зохиол, найруулга, ший жүжгийн ажилд онцоор идэвхлэн оролцож өдий төдий уран сайхан бүтээлүүдийг үйлдэж гүйцэтгэн бүхий тул Буяннэмэхийг «Улсын гавьяат алдарт уран зохиолч» хэмээх цол ба дурсгалын эдээр шагнахын хамтад мөн тэд нарт хувьд хэрэглэх хэд хэдэн зүйлийн хөнгөлөлт бүхий «Уран сайхны ажлын онц гавьяаны үнэмлэх олгосугай» гэж тэмдэглэсэн байна.

		С. Буяннэмэхийн уран бүтээл нь малчин ядуу ардын эрх ашгийг хамгаалах чиглэлд тууштай зогсож, хувьсгалын ялалт ба түүний ач тус зөвлөлтийн ард түмний өгөөмөр тусламжийг үзүүлэх феодализмын бузар булайг илчилж ард түмнийг хувьсгалт үзэл санаагаар хүмүүжүүлэх, хувьсгалт шинэ ажилд өргөнөөр оролцохыг уриалан дуудах энэ явцад гарч байсан ажил төрлийн аливаа дутагдлыг шүүмжлэх үндсэн агуулгад төвлөрч байлаа. С. Буяннэмэх «Хувьсгалт уран зохиол нь дан ганц ардын тусыг хамгаалах, ардад дайсан болох бүхий л хорт явдал байдлыг уран зохиолын маягаар уудлан гаргаж үзүүлэн түүнтэй тэмцэх ба өөрийн хувьсгалын манлай удирдагч нам засгийн бодлогыг биелүүлэхийн тул ард түмэнд уран зохиолын ухаанаар нэвтрүүлэх тийм амьд хөдөлгөөнт ба хувьсгалын тэмцэлт зохиол юм» гэж «Монголын шинэ үеийн уран зохиол» гэдэг өгүүлэлдээ онцлон бичжээ.

		С. Буяннэмэх хувьсгалт шинэ соёлыг бүтээх зам мөрийг хайж бие сэтгэлээ зориулан зүтгэж явсан тэр үеийн эрэлч сэхээтнүүдийн нэг байжээ. Тийм учраас түүний бүтээлүүд олон талтай баялаг юм. Үүний зэрэгцээ түүний хийсэн оролдлого санаачилга бүхэн нь тэр болгон бүрэн зөв амжилттай болж байсангүй учир С. Буяннэмэхийн бүтээлд шүүмжлэлтэй хандах хэрэгтэй юм. Жишээлбэл:

		Түүний 1928 онд бичиж байсан асуулт хариултын шүлэг нь ард түмнийг хувьсгалч ёсоор соёлжуулахад ач холбогдлоо өгч чадах ашигтай оролдлого санаачилга байж чадсангүй. Харин ч утга зохиолыг хувьсгалын их хэргээс хөндийрүүлж мэдэх хортой зүйл байсан. Тийм ч учраас уг оролдлого нь цаашдын хөгжлийг олж чадахгүй хаягдсан билээ. Мөн түүний бичсэн «Марал шар», «Шөнийн буг» зэрэг жүжгийн зарим зохиолд амьдралыг хэтэрхий хуулбарлах хандлага илэрч байжээ.

		Нөгөө талаар С. Буяннэмэх нь одоогоос 30 гаруй жилийн өмнө бичиж байсан бөгөөд тэр цагаас хойш манай уран зохиол ихэд хөгжиж уншигчдын уран сайхны боловсрол өндөржсөн тул зарим зохиол нь одоогийн уншигчдын гоо зүйн өндөржсөн шаардлагад хүрч чадахгүй байж болох юм. Гэвч С. Буяннэмэхийн тэр зохиолууд нь тухайн үедээ монголын шинэ уран зохиолын хөгжилд чухал хувь нэмрээ оруулж ард түмнийг хувьсгалт үзэл санаагаар ухуулан сэнхрүүлэх үйлст ихээхэн ач тусаа үзүүлсэн байна.

		Ер нь зохиолч Буяннэмэх бол хувьсгалын эхнээс өөрийнхөө бүх үйл амьдрал, хүч чадал, оюун ухаан, авьяас билгээ гагцхүү нам ард түмэндээ зориулсан хүн юм. Тийм ч учраас одоо С. Буяннэмэхийн уран бүтээлийг цуглуулах судлах ажлыг идэвхтэй хийж байна. Одоогоор түүний бичсэн 40 гаруй хэвлэлийн хуудас зохиол цуглараад байгаагаас түүвэрлэн авч энэ нэгэн дэвтрийг түрүү болгон хэвлүүлж байна.

		 

		Ц. Мөнх

		Г. Дуйнхаржав



	 


ЖИНЧИН ПҮРЭВИЙН ЖИГТЭЙ1

	 

	Алс хязгаарын аянчин Пүрэв өөрийн өвгөн аавтайгаа хоёулаа жин тээж Улаанбаатар хотыг дайраад нутагтаа буцжээ.

	Нэгэн өдөр амар мэнд яваад гэр орондоо хүрээд хол явуулаад хойноос нь зовж суусан эхнэр ба хоёр бага хөвүүн болон хотол айл аймаг ах дүү нар нь цөм баясан цугларан ирж замдаа сайн явав уу? Сонин сайхан юу байна. Юутай ирэв дээ гэх зэргээр асууцгаав. Пүрэв гэв гэнэт хоёр гараа толгой дээрээ наманчилж амандаа бас жигтэй, ээ бас жигтэй гэж уншин суув. Тэдгээр тойрон суугаа ах дүү нөхөд айл аймгийн хүмүүс нь тун их гайхацгааж Пүрэвээ ямар хэрэг юу болсон бэ гэж зэрэг зэргээр асууцгаав.

	Пүрэв хэлрүүн

	— Ай нөхдөө та нар үзээгүй» ээ бас жигтэй, ээ бас жигтэйхэн юм гэж толгойгоо сэжилнэ. Бүгд их цочиж өвгөнөөс асууруун

	— Та нар ямар юмтай учирсан бэ, яасан бэ. Өвгөн хэлрүүн 

	— Үгүй бид замдаа онц юмтай уулзаагүй, гэмгүй сайн сайхан явж ирсэн юм сан даа. Ямар юм болсон юм бол доо мэдэхгүй байна гэв. Пүрэв хэлрүүн: 

	— Үгүй тийм бус бид замдаа ер тийм жигтэй юм олж үзсэнгүй. Гагцхүү Улаан- баатар хотод хүрээд сая тийм жигтэй, Жигтэй жигтэйхэн юмыг үзэв гэж гайхаж бөхийнө. Эхнэр нь түүний тэр байдлыг үзэж ядаад ийн асууруун. За тэгээд юу үзсэн юм түүнийгээ хэлэхгүй юү, дэмий л галзуурсан юм шиг залбираад санжганаад байх чинь юу вэ гэв. Пүрэв хэлрүүн 

	— Үгүй та нар намайг залбираад санжганаад гэж ад үзнэ. Хэрэв та нар үзвэл үсрээд цамнаад үгээ ч хэлж чадахгүй болно гээд ямагт инээгээд жигтэй жигтэй гэнэ. Мөнөөх цугларсан олон хүмүүс түүний унших жигтэйг сонсоод үнэхээр ихэд жигтэй болцгоож түргэн хэлээсэй гэхэд уушги зүрх нь жигтэйхэн болж загатнана. Гагцхүү эхнэр нь дотроо унтууцаж ямар жигтэйхэн золиг вэ, хэлэх юм бол хэлэхгүй хий дэмийг жигтэй жигтэй гээд ямар үхсэн жигтэйгээ үзсэн юм бол гэнэ. Пүрэв хэлрүүн

	— Үгүй үнэхээр жигтэй юм. Үхсэн жигтэй юм ч бус үнэндээ шив шинэхэн төрсөн жигтэй юм байна гэв. За яршиг дэмий юм яриад байна гээд бүүр итгэхээ ч болив. Пүрэв хэлрүүн

	— Худал хэлдэг хүн бол Улаанбаатар гэдэг чинь тэнгэр тулаад байна гэхэд болмоор болоод байна. Эхнэр нь яагаад гэв. Пүрэв өчнөөн төчнөөн давхар давхар, өндөр өндөр, их их байшингууд пид дүүрэн болоод оройг нь харах гэсэн харин малгай ойчоод сандрав. Түүний дэргэд манай өнөөх сайхан гэдэг хүрээ маань хэдэн өвс дэрс хатгачихсан юм шиг болоод байна. Түүний хажуугаар явж байгаа хүмүүс нь хадны ёроолд гүйж яваа хорхой шиг байна гэв. Тэдгээр цугларсан олон хүмүүс их л гайхалцаж, улам улам ойртож шахалцан сууцгаав. Пүрэв бас хэлрүүн

	— Энэ бас юу ч бус, бас миний гайхсан нэг их сонин юмыг та нарт хэлье гэв. Тэдгээр цугларагсад тун чимээгүй нүдээ бүлтийлгэн ширтэж суув. Пүрэв хэлрүүн 

	— Би тэр олон өнгө бүрийн олон сайхан улаан ногоон, цагаан ягаан байшингуудыг сонирхон харж явтал орой болсныг мэдсэнгүй гэв гэнэт хав харанхуй болов. Миний дотор сандрах сэтгэл төрөгдөж төөрч үхэх цаг болов гэж одоо л цочиж хаашаа явахаа мэдэхгүй алмайрч байтал гэв гэнэт цахилгаан цахих шиг болоод өдөр шиг тув тунгалаг гэрэл тэр их хотыг дүүрэн гэрэлтүүлж зам мөр байтугай тоос шороо ч танигдах болов. Миний дотор тун их гайхаж энэ чинь юу болов сар мандав уу гэж тэнгэр дээгүүр зөндөө эрэв. Гэтэл ер сар маань олдсонгүй. Харин хажууд минь одод гялалзаад байх боллоо. Би одоо ч үнэхээр гайхав. Ер нь тэнгэрийн орон гэдэг дээр гарчхаад зүүдэлж яваа юм биш байгаа гэж санамагц сүсэг төрөв. Гэтэл сүсэг маань сэжиг болоод ирэв. Миний гайхах, сэжиглэх, сүсэглэх ч яах вэ. Одоо миний буусан газар маань хаа билээ гэж санахаас юу юугүй аймшиг төрөөд ирэв. Тийнхүү айн бачимдан байтал гэв гэнэт нэгэн хүн хүрээд ирэв. Тэр хүн шув шулуухан миний өөдөөс хүрээд ирэв. Би ч зөндөө их айж зүрх минь учиргүй түг түг хийж эхлэв. Гэтэл тэр гялалзсан дээлтэй хүн миний дэргэдүүр зүв зүгээр өнгөрөөд явав. Сая миний дотор амсхийж дүүрсэн хэрэг энэ хүнээс асууж үзье гэж, — Хүүе нөхөөр, та байз! гэв. Тэр хүн эргэж хараад тэндээ зогсож өврөө уудалж нэг юм гаргаж аваад чи юун хүн бэ гэж нэлээд чангаар асуув. Золиг шиг ч юм боллоо. Дэмий л асуучхав уу гэж дотроо бачимдсан боловч нэгэнт асуусан хэргийг хэрхэх вэ дэмий л зөөлөн эелдгээр ийн гэж хариулав. Би зүгээр хүн байна. Хөдөөгийн хүн байна. Энэ их хот газар ирээд буусан газраа олохыг байгаад байна гэв. Тэр хүн миний дэргэд ирээд намайг дээгүүр доогуур нэлээд хараад ээ зайлуул та хаа буусан юм бэ гэж харин их л зөөлөн эелдэг сайхнаар асуулаа. Би ч нэг аврагч ахтайгаа уулзав гэж дотроо их баясав. Би Тээх гэдэг газрын баруунтай нэгэн айлд буусан юм сан гэж байв. Тэр хүн хэлрүүн

	— За нөхөр тийм бол би ч тийшээ явж байна. Яах вэ дээ цуг яваад дөхүүлж өгье гэв. Би ч баярласнаа тийм гэж жишээлэх аргагүй болж, тэр сайн ахтайгаа тэндээс алгуур алгуур алхах болов. Санаа ч амрав. Тэр олон гялалзан цацарсан гариг одод болон тэр их өндөр өндөр харш дайралдсанаа дараалан асууж эхлэв. Хамгийн түрүүнд урагшаа харсан бололтой нэг их хөх дөрвөлжин бөгөөд өнгө бүрийн гэрэл туяа цацарсан ордныг энэ юу гэдэг юм бэ гэж асуув. Тэр хүн сайхан цагаан шүдээ ярсхийтэл инээгээд энэ нь «Ленин клуб» гэдэг юм гэв. Ямар ч юм байдгийг бүү мэд. «Нээрэн төлөв» гэх шиг л боллоо. Тэндээс цааш явж эхлэв. Гэв гэнэт миний өнөөх гайхаж байсан юмаа золтой асуухыг мартах шахсан байна. Тэгээд мөнөөхөө асууж эхлэв. Пүрэв гэнэт үзвэл өнөөх тойрч суугаа ард нь нэг ч хүн үлдсэнгүй цөмөөр амаа ангайсан шүдээ ярзайсан бүгдээр царцчихсан юм шиг болоод байж байна. Төдийгөөр би мөнөөх гайхал эхнэрийнхээ амыг асуух гэж санав. За ямар байна монди минь би чамд жигтэй юм гэхэд чи үнэмшихгүй бай л уу. Эхнэр түүнийг сонсоод сая амь орсон мэт хөдөлж инээгээд хэлрүүн

	— Чи тэгээд яаж буусан газраа олов доо гэж байлаа. Пүрэв инээн буусан газар ч яамай тэгээд бас цааш өчнөөн төчнөөн жигтэй юм үзсэнийг чи бас мэдэхгүй байна гээд цааш хэлэхийг завдтал мөнөөх сонсогчид нь цөм сая бага амь орцгоож нэгэн өчүүхэн цагийн завсарлага болсон мэт авир шивэр хөдөлцгөөж, гаанс тамхиа гаргацгаан чүдэнз байна уу, гал байна уу гэлцэн шуугилдав. Гагцхүү Пүрэвийн дэргэд суусан нэгэн өвгөн харин царцсан хэвээр байж байв. Пүрэв гэнэт түүнийг олж үзээд: За Лувсан гуай миний ярьж байгаа юмыг мэдэж байна уу гэв. Үгүй хүү минь чи ер өдөр явсан юм уу, шөнө явсан юм уу тэр гэнэт гэрэлтэв гэдэг чинь юу вэ гэж харин өвгөн маань дуу гарч байв. Пүрэв толгойгоо илж инээгээд харин би одоо түүнийг хэлэх гэж байна гэж цааш хэлтэл хүүе энэ цай буцлав. Аль вэ, тэр шанага аваад аль гэж домбо сав аяга шанага хангинав. Цай идээ цаана наана л болов. Цай уух зуур өвгөн маань шаардаж байв. Пүрэв төдий цааш ярьж эхлэв. Тэгээд би тэр сайн ахаасаа асуув. Энэ олон гялалзаад байдаг чинь юу вэ гэв. Тэр хүн хэлрүүн

	— Энэ бол цахилгаан гэрэл гэв. Би бүр гайхаж буруу дуулчхав уу гэж санаад дахин бас «ямар гэрэл гэнэ» гэж асуув. Тэр хүн бас цахилгаан гэрэл гэв. Би бүр учрыг олохыг байгаад дахин бас ийн асуув. Одоо тэр тэнгэр дээр гялбас хийдэг цахилгаан гэж үү дээ гэв. Тэр хүн тийм тийм, тийм янзын цахилгаан хүчээр бүтсэн гэрэл гэв. Би ер учрыг олохгүй дотроо бодон бодон явав. Тэнгэрийн цахилгаан гэдэг чинь гялбас хийгээд замхардаг биш билүү гэж санахаас ер бас дахиж нэг асуулгүй болохгүй болов.

	За яамай бас нэг асуугаад үзье гээд үгүй нөхөөр тэнгэрийн цахилгаан чинь гялбас гээд арилдаг биш билүү гэв. Тэр хүн мөн инээн хэлрүүн

	— Тийм тийм энэ нь үнэндээ тэнгэрийн цахилгаан бус боловч хүний ухаан эрдмийн хүчээр үйлдэн бүтээсэн цахилгаан гэх бөгөөд энэ бүгдийн эх нь нэгэн газар байдаг бөгөөд анх асахад тэнгэрийн цахилгаан мэт гялбас гэхийн хамт бүгд хотын гэрэл ноцоод дараад уул газраас нь хүчийг өгөх тусам ноцсоор байх бөгөөд унтрахдаа мөн гялбас гэхийн хамт цөмөөр унтарч өөр гэрэл залгаж авдаг гэв. Би ер ухааныг нь олсонгүй юу ч болсон цахилгаан гэрэл гэдэг юм байна гэж дотроо тогтоож арав. Гэтэл бас мөнөөх залгаж авдаг нөгөө гэрлийг нь асууж мэдэх сэн гэхээс бас л асуулгүй болохгүй болов. Үүнийг чинь унтармагц нөгөө залгаж авдаг гэрэл нь бас ямар гэрэл байдаг вэ гэж асуув. Тэр хүн ихэд инээгээд яах вэ дээ үүр цайгаад нар гарахгүй юү гэв. Түүнийг сонсоод би өөрөө ч инээв. Тэдгээр сонсогчид цөмөөр инээв. Гэвч энэ гэрэл нь хүн унтсан хойно мөн л ноцсон хэвээр үүр цайлгадаг болов уу даа гэж санаад бас л асуухад хүрэв. Асуувал бас яршигтай гэж санаад дотроо битүү бараглаад явж байв.

	 

	(Төгсөөгүй)

	 

	
БҮТЭЛГҮЙ ГОМБЫН МАРГААШ2

	 

	Бүргэд толгойн энгэрт нэгэн хэсэг айл харагдана. Хамгийн баруун өмнө талын гэр бол маргааш хэмээх үлгэрийн эзэн сууна. Гэр нь зөвхөн амьдарч болох хэдэн үхэр, хэдэн хонь ямаатай болно. Гагцхүү тэдний гэрийн эзэн Гомбо нь нэлээд залхуугийн өвчтэй ажээ. Нэг өдөр түлээ ховордоход эхнэр нь хэлрүүн:

	— Гомбо! Ойроос тэнгэр муухай болох байдалтай байна. Түлэх түлш огт үгүй төгссөн шүү. Чи эртхэн түлээнд яваад ирэхгүй юү гэв.

	Гомбо өглөө босож түүнийг сонсоод тэнгэр өөд харж нэлээд удсаны хойно 

	— Энэ өдөр үхрээ бариагүй яаж явах вэ? Түлээнд явахаа маргааш болъё доо гэв. Маргааш гэдэг удалгүй ирдэг тул өглөө эрт босоод үхрээ бариад уяв.

	Тэргээ хөллөх болоод байтал Гомбо их л хараал тавьсаар орж ирлээ. Эхнэр нь гайхаж:

	— За юу болов?

	— Юу болох юу байх вэ. Тэрэгний дугуйн өрөөсөн нь эвдэрсэн байна.

	— Тийм бол яадаг билээ.

	— Одоо яах вэ дээ маргааш л явж үзэхээс биш дээ. Үхрээ тавь гэв. Эхнэр нь түүнийг сонсоод гайхаж:

	— Түлээгүй яадаг билээ гэж Гомбоос асуухад Гомбо ууртайгаар

	— Эвдэрхий тэрэгтэй яаж явах вэ? гэв.

	Эхнэр нь аргагүй үхрээ тавив. Удалгүй маргааш болж үхрээ барьж уяад явахыг завдан байтал нэгэн морьтой хүн давхин айсуйг үзвэл тэдний багш лам ажээ.

	Гомбо их л баясан түүн лүгээ дэмий ярилцан суулаа. Ингэсээр байтал үд болов, оочсоор суутал орой болов. Түүний байдлыг хараад эхнэр дотроо цухалдавч ламын дэргэд тул юу ч дуугарч чадсангүй. Мөн л орой болоод түлээнд явахыг зогсов. Лам тэднийд цай уугаад хоол хийлгэж идээд бас дахин цай чануулж, зооглож орой болж сая нэг явах шүү болов. Ламыг явсны дараа эхнэр нь нөхөр Гомбодоо уцаарлаж;

	— Чи ийн тийн гэсээр энэ өдөр түлшгүй болж байна. Хэрхэх билээ? Гомбо:

	— Чи арай мал биш байгаа. Багш ламыг ирж байхад яахын орхиод явах вэ? гэв. Эхнэр нь нэгэн зэрэг дуугүй суугаад

	— Чи л өөрөө олон үг ярьж тийнхүү суулгасаар тэргүй юу гэв.

	— Аа тийм болбоос хүн дуугарч байхад би дуугүй хүн болж суугаад л байх уу? гэв. Хоёулаа хэрэлдсээр байтал бас л маргааш болох болов. Маргааш нь бас дахин үхрээ барьж уяв. Гомбо урьд болбол цай уухаа хүртэл залхуурдаг хүн билээ. Гэтэл энэ өдөр хэрхсэнийг мэдэхгүй. Нэг их цангасан хүн мэт цай ууж суугаад салахгүй болов. Эхнэр нь шаардан хэлрүүн:

	— Гомбоо одоо эртхэн явж үзэхгүй юу?

	— За байз. Энүүхэнд очоод мод ачаад ирэхэд юунд яардаг юм. Тийн байж байтал нэгэн морьтой хүн их л яаралтай мэт давхин ирээд.

	— Манайх маргааш «жасаагаа уншуулах гэсэн юм. Энэ өдөр хэрэглэх хонь гаргуулъя гэтэл хүн олдохгүй байна. Та эрхбиш очиж нэгэн хонь гаргаж өгөхийг гуйж явна гэв. Гомбо түүнийг сонсоод их л баясаж

	— За, за. Болно болно. Одоохон очъё гэв. Эхнэр нь

	— Гомбодоо чи бушуу очоод бушуу ирээрэй. Битгий олон үг яриад ажлаа алдаад байгаарай гэв. Гомбо эхнэрийг харж

	— За битгий олон үг малтаад бай. Бушуу ирэхгүй юугаан хийх вэ гээд одов.

	— Гомбо, Сэрээтэрийн хэмээх айлд хүрээд бас л дэмий үг ярьж, айраг уугаад тамхи татаад суув. Нар ч орой болж байна. Гэрийн гадаа уяатай хонь ижлээ санаж майлна. Гэрийн хүмүүс нь хонио хийлгэхийг яарах боловч бусдыг гуйсан хэрэг тул Гомбын хөдлөхийг хүлээнэ. Гомбо нэлээд дэмий ярьж, нэлээд айраг уугаад сая ийн хэлрүүн:

	— За нар орой болж байна. Өнөөх хонь тань бэлэн үү Сэрээтэр:

	— Бэлэн бэлэн гадаа уяатай байна гэв. Гомбо төдхөн хурц хутгыг хуйнаас сугалаад гутлын түрийндээ зөндөө олон хавираад гарч очин мөнөөх хонийг хөрвүүлэн дарж унагаад тийчлүүлэн байхад хөгшин настай эмгэн холхон зайлаад явав. Хүүхэд багачууд сонирхон цуглаад ирэв. Удалгүй гэдэс, гүзээ нь цуварч, толгой цээж нь салаад, хөл гуя хэсэглэгдэж, ханын толгой хатавчны хажуугаар өлгөгдөж, хурц хутга хуйдаа буцаж, холын Гомбо гэртээ буцав. Эхнэр нь Гомбыг хүлээж элдвээр хараал тавьж суутал Гомбын ирэхийг үзэн нар шингэхийг харав.

	— Харласан хар юм байна даа. Нэг хонь алахын төлөөнөө нэг өдрийн ажлаа саатуулдаг чинь юу вэ? гэж уурлан харааж байхад Гомбо хүрч ирээд элдэв шалтгаан хэлж, ийм тийм гэсээр өнгөрөв.

	Одоо түлээгүй хэрхэх билээ хэмээн эхнэр нь шаардан асуухад.

	— За яах вэ? Маргааш эрт гарч яваад нэг ч бус хоёр тэрэг түлээ аваад ирье гэв. Маргааш гэгч олон тул бас л хүрээд ирэв. Өглөө эрт босож эхнэр нь мөн л шаардаж, 

	— Одоо чи яв даа! Бушуу үхрээ барь! Энэ өдөр өнгөрвөөс түлэх түлшгүй боллоо шүү гэв. Гомбо түүнийг сонсоод

	— За аа хэмээн босоод гаръя гэтэл гэнэт нэг юм санасан, сочсон мэт дуун алдаж ийн хэлрүүн:

	— Ай эхнэр! Энэ өдөр хорин нэгэн бил үү? Эхнэр

	— Тийм яах нь вэ? гэв.

	Гомбо төд буцаж суугаад

	— Тийм бол би явахыг байлаа гэв. Энхэр нь их л цочиж юунд хэмээн асуухад Гомбо хэлрүүн:

	— Энэ өдөр гадагш гарваас гайтай барцадтай гадагш гарч тун болохгүй гэж багш айлдсан биш үү. Энэ өдөр явбал үхэл зовлон болох юун магадтай вэ. Би харин мартаж, маргааш эрт явахаас аргагүй. Эхнэр түүнийг сонсоод:

	Маргааш маргааш хэмээсээр байтал түлээ түлшгүй хэрхэх вэ, Багш айлдсан гээд чи явахгүй болбоос би явж үзэх билүү дээ гэвэл Гомбо

	— Тийм бол чи яв! Би ч энэ өдөр хэрхэвч чадахгүй гэв. Эхнэр нь амандаа явъя гэвч дотроо бодвоос уул өндөр, түлээ хүнд, эмэгтэй хүн хэрхэн чадах билээ дээ. Ийн тийн байтал тэр өдөр нь өнгөрөхөд хүрэв.

	Гомбо эхнэрээ явъя гэхийг сонссоноос хойш дотор нь уужран байтал нар орой болохыг үзэж гэнэт дотор од бачимдан

	— Явна явна гээд мөнөө бас юунд явахгүй, юу хүлээж байна гэж эхнэрээ шаардахад эхнэр:

	— Би тэр түлээг чинь ачиж авч ирж чадах юм бол чамайг юунд гуйх вэ! Чи мэдэж байна уу гэв. Гомбо их л инээж

	— Би хэлсэн биш үү. Маргааш болохын хооронд чи дэмий л яарна хэмээн элдвээр шалтгаацан дэмий ярилцан байтал оройн сэрүү татаж огторгуй дээгүүр омогтой ууртай үүл бүрхээд оготно хулгана хүртэл сандарч яах ийхийн хооронд салхи шуурга болоод гал хөл алдаж, гаслан хэрүүл болов. Чи түлээ авч ирсэнгүй байсаар ийн зовлонд учрав. Чи харин аргал түүсэнгүй байж ийн хэрэг болов гэж хоёр биедээ бурууг өгч гэрийн дотор хэрүүл шуугиан, гэрийн гадаа салхины шуугиан болж маргаашийн амтыг мань хоёр марташгүй тэмдэглэж авмаар болжээ.

	 

	
ИХ ТЭНГЭРИЙН ДҮЛИЙ3

	 

	Ямар золиг шиг нөж нь ингэж угласан юм. Шатны дуудай нь ингэж мултардгийг би ер үзээгүй. Харин хүн явсандаа сайн боллоо. Хэрэв ачаа ачсан бол хаягдах биш үү гэж хараал ерөөл тавилцаж тэндээ бууцгааж мөнөөх тэмээний хом шатыг засаж дуудай хэрээг нь чангалан засаж байв. Тэдний дэргэдүүр маш ойрхон өнгөрсөн нэгэн их зам урагш хөндөлдөн мяралзаж хязгааргүй говьд тэсвэргүй одсон харагдана. Бас энд тэнд харгана бут багшран ургаад, аргал заргал зөндөө хэвтэнэ. Сүхэндэй хэзээний тэмээ унаад явахыг завдтал гэнэт мөнөөх халцгай Гончиг хараал тавиад унав. Бусад нь мөн л гайхаж бас ямар юм нь мултарч шувтарсан юм бол гэлцэн буцаж ирэхэд халцгай Гончиг хэлрүүн

	— Та нар чинь хаашаа нөж шиг хүмүүс вэ. Аль өглөө гараад одоо үд өнгөртөл ер нэг тэмээ малаа «амруулахыг бодохгүй, ямар үхсэндээ яарсан юм. Энд буугаад тэмээгээ бага идүүлж цай уулцаад оройн сэрүүнд аятай явбал тэмээ малд тустай биш үү гэхэд бусад нь даруй зөвшөөрч тэндээ буулцан тэмээ ачааг буулгаж, тогоо шанага гаргалцан, аяга сав хангинуулж, аргал шаваг түүлцэх, ус зус авчрах гэлцэн гурвуулаа гурван тийш яаран гарч одов. Донсуй Түвдэн гэгч нь заавал хуурай аргал олж түлэх гэж дэмий тэнэсээр хөндлөн харагдагч их зам дээр хүрч энэ замаар чухам юу явсан байдаг бол гэж ажиглан үзвэл ер жигтэйхэн жигтэйхэн угалзтай хээтэй жирвэгэр гүрвэгэр зүйл бүрийн уран хэвтэй мөрүүд гарсан байхад их л сонирхон гайхаж энэ нь чухам ямар юмны мөр болохыг бодож олохгүй зогсож байтал гэв гэнэт түүний нүдэнд нэгэн том юм ам дээр хэвтэж байв. Донсуй Түвдэн их л гайхаж алгуур алгуур алхалсаар очив. Үзвэл нэгэн хожгор шар тос ажээ. Донсуй Түвдэн, ихэд баярлаж яаран очиж авах гэсэн боловч бас л гэдрэг болоод дотроо бодруун. Үгүй энэ ер үхсэн хүний юм байх магадгүй гэж сэжиглээд авалгүй ийш тийш харвал харин Сүхэндэй түүний дэргэд маш ойрхон шаваг түүж явна. Донсуй Түвдэн баруун гараа өргөж даллан дуудаж

	— Хүүе нааш ир, нааш ир! Энд сонин юм байна, сонин юм байна. Сүхэндэй түүнийг сонсоод яаран хүрч ирээд чи юунд намайг дуудав. Юу болсон бэ, тэмээ явчхав уу гэж байв. Донсуй Түвдэн үгүй чи үз гэж тэр бөндгөр юмыг хуруугаар зааж энэ хожгор шар тос хэвтэж байна биш үү гэв. Сүхэндэй үзээд хүүе тийм байна. Чи тэгээд авахгүй юү хийж байгаа юм? Донсуй Түвдэн би харин авах гэснээ сэжиглээд чамайг дуудсан юм гэв. Сүхэндэй унтууцаж юунд сэжиглэсэн юм, авалгүй яах вэ гээд мөнөөх хожгор шар тосыг яаран очиж шүүрэн авч үзвэл харин маш хөнгөн бөгөөд дотор нь юу ч үгүй хөндий сав шиг байв. Хоёулаа ихэд гайхаж ямар юм гэгчийг мэдэлгүй юу ч атугай хагалж үзье гэж нөгөө нь хутгыг гаргаж нэгэн этгээдээс зүсэж үзвэл дотроо маш зөөлөн сэвсгэр юмаар бүрэлдэн бүтсэн ер нэгэн мөөг мэт ургамлын зүйл байв. Хоёулаа гайхаж ядаад учрыг олсонгүй нөгөө халцгай Гончигтоо үзүүлэх гэж авч ирэв. Тэр хоёр аянчин сонин жигтэй юмаа тэвэрсээр бас л арзайтал инээлцсээр хүрч ирэв. Нөгөө халцгай Гончиг хэзээний хүрч ирээд галаа ноцоож ихэд хараал зүхэл тавьж суутал энэ хоёрыг үзээд бас барьсан юмыг нь их л гайхан гөлөрч та хоёр ийн удтал хаа ямар үхсэн хатсанаа түүж яваа юм гэв. Сүхэндэй инээн хэлрүүн: Чи мэдэхгүй байна, бид хоёр ийм удтал явахдаа нэг их сонин юм олж ирэв. Бид хоёр анхандаа хожгор шар тос гэж хууртаж байтал адагт харин танихгүй юм болж бүр ядахдаа авч ирэв. Мань хуучин хүн чи үз дээ гэж мөнөөх бөндгөр юмаа өгч орхив. Халцгай Гончиг хүлээн аваад эргүүлэн тойруулан үзэж үзээд, яаран дээлээ тайлж байв. Нөгөө хоёр их л гайхан харж байтал цамцаа тайлаад тэр юмыг цамцандаа хумьж хойд талд тавиад амандаа нэг юм ярьж бас л хараал тавих санаатай энэ хоёрыг муухай харж байна. Донсуй Түвдэн түүний байдлыг харж тэсэж ядан инээдэм алдаж байхад халцгай Гончигийн уур нь шүлстэйгээ цуг пурхийж ямар үхсэн хатсандаа инээсэн золигууд вэ. Ийм чухал зүйлийг олсон атлаа заяа муутай золигууд бүхлээр нь надад авчирч үзүүлэхгүй, харин хагалж эвдсэн ямар муу ёрын нүгэлтэй золигууд вэ гэж дахин дахин хараана. Халцгай Гончигийн хараалч нь угаас нэртэй тул нөгөө хоёр нь түүний хараахыг ер юмны төдий бодохгүй бөгөөд харин түүний хэлсэн чухал эрдэнэ гэсэн юм юу болохыг асуух гэж Сүхэндэй ийн хэлрүүн

	— За яршиг даа, хараал тавих юу вэ? Харин энэ юмыг таних бол учрыг бид хоёрт хэлж аль гэв. Халцгай Гончиг хэдийгээр хараалч муу зантай боловч хариуцах хүн гарвал нугарах нь маш зөөлөн ажээ. Сүхэндэйн тэрхүү асуултыг сонсоод даруй эелдэг царай гарган хэлрүүн:

	— Ай та хоёр юу ч үзэж, юу ч сонсоогүй даанч тэнэг мунхгийн туйл болсон хүмүүс байна. Энэ хэмээгч туйлын чухал эрдэнийн зүйл болой. Үүний нэр нь их тэнгэрийн дүлий гэдэг болно. Үүнийг олж тахисан ямарваа хүмүүс буяны дээд, баяны зузааныг эдэлж, насан жаргах, ур ач дэлгэрч дээдийн мөрийг олох сайн заяатай болдог болой гэв. Нөгөө хоёр нь түүнийг сонсоод цөм гайхалцан нэн ялангуяа Донсуй Түвдэний харам сэтгэл нь хөдөлж яаран ийн хэлрүүн

	— Тийм бол энэ чинь үнэхээр эрдэнэ юм уу? Халцгай Гончиг даруй нүдээ том болгож их дуу гарган

	— Чи, ямар хүний үг мэддэггүй монш вэ. Энэ нь их тэнгэрийн дүлий хэмээгч эрдэнэ болой хэмээн би хэлж байгаа биш үү гэв. Донсуй Түвдэн тийн бол үүнийг анх олоход Түвдэн би олсон юм. Энэ одоо миний болох юм байна гэтэл халцгай Гончиг босон харайж уурлан зандарч чи ямар зөнөг золиг вэ. Нэг замаар гурвуулаа яваа атлаа харин чи ганцаар эзэрхэх буюу. Чи анх олсон хэмээвч би анх таньсан биш үү. Юу ч атугай гурвуулаа хэм тэгш хуваана гэв. Нөгөө Сүхэндэй нь учрыг сайн олоогүй бас л гайхсан бөгөөд ийн асууруун. 

	— За нөхөд энэхүү ялимгүй юм дээр бүү тэмцэлдье. Хэн ч авсан яах вэ, би түүнээс авъя гэж санахгүй. Гагцхүү миний гайхах нь энэхүү юмыг тэнгэрийн дүлий гэхэд итгэхгүй байна. Миний үзсэн тэнгэрийн дүлий бол шувууны өндөг шиг юм байдаг бөгөөд бүр томдоо аяганы амсраас томгүй байдаг болой. Гэтэл ийм том тэнгэрийн дүлий хаанаас гарч халцгай зам дээр ургадаг билээ. Тэр нь нэг сэжигтэй хэрэг шиг санагдана. Гэтэл халцгай Гончиг хажуу талаас унтууцаж хэлрүүн, 

	— Харин би чамд хэлж байна шүү. Чиний үзсэн тэнгэрийн дүлий бол бага тэнгэрийн дүлий гэдэг юм. Энэ бол их тэнгэрийн дүлий гэдэг бөгөөд халцгай зам дээр байтугай хавцал хадан дээр ч ургаж болно. Ийм том тэнгэрийн дүлий тэр бүр байдаггүй учир олддог ч үгүй юм. Хэрэв олдвол чухал эрдэнэ мөн болой. Харин бид гурвын заяа сайн тул ийм юмтай тохиолдов гэв.

	— За юу ч атугай нутаг орондоо харьж болъё гэлцэн мөнөөх их тэнгэрийн дүлийгээ аятай сайхнаар ороон баглаж тусгай тэмээнд ачаад хамгийн түрүүнд хөтөлж замын турш түүний эрдэм чадлыг ярилцан ярилцсаар нэгэн өдөр нутаг орондоо хүрч ирээд амар мэнд сайн сайхан явсан сууснаа ярилцахын нөгөөтээгүүр их тэнгэрийн дүлий гэгч гайхамшигтай эрдэнэ олсноо ярилцаж уул эрдэнийг хүмүүст үзүүлэхэд нэг ч хүн үл таньж, бишрэн гайхаж тэндээс аргагүй тэрхүү анх олсон Донсуй Түвдэний гэрт залж хадаг яндар самбай тэргүүтнээр ороон бусдад үзүүлэхгүй бурханчлан тавив. Удалгүй түүний нэр алдар чимээ цуурхал нь хол ойрт дурсаад хол ойрын ах дүү айл аймаг цөмөөр ирж мөргөж шүтэх ба бай байсаар эргэл мөргөл, тахил тавилга хэмээн олон ардууд өөр өөрсдийн сайн сүсгийн үүднээс эд мал хөрөнгө зоорио өгсөөр Донсуй Түвдэний гэр үнэхээр тэр эрдэнийн хүчээр баяжиж, харин явсаар тэрхүү эрдэнэ нь ханиад томуу, өвчин эмгэгтэй хүмүүс өргөл үйлдвэл аяндаа эдгэж арилдаг агуу их рид шид чадал, эрдэм гайхамшигтай байна гэж нэн их нэр сүр алдаршжээ. Тэндээс нэгэн өдөр тэдний айл дээр улсын төв нийслэлээс албаны чухал үүргээр томилогдон гарсан нэгэн төлөөлөгч хүн ирж буугаад нутгийн ардуудыг хуралдуулан сумын сонгуулийг явуулах ийм ажлын төлөвлөгөөтэй ажээ. Тэрхүү төлөөлөгчийн буусан айл нь Сүхэндэйн гэр ажээ. Орой болж төлөөлөгч хоол ундаа идэж уух гэж өөрийн богц савнаас нэгэн бөндгөр цагаан талх гаргаж ирээд ширээн дээр тавив. Сүхэндэйн эхнэр Дарьсүрэн гэгч гэнэт түүнийг үзээд дуу алдаж хэлрүүн

	— Эрхэм гуай та энэ чухал эрдэнийг юунд ийм муухай ширээн дээр тавив. Дээш бурхан дээр залах уу гэв. Нөгөө төлөөлөгч түүний хэлэхийг сонсоод дотроо гайхсан боловч бас идээ ундааны зүйлийг энэ газрын хүмүүс эрдэнэ гэж өгүүлдэг буй заа, тэр нь бас зүйтэй юм даа гэж санаад ийн хэлрүүн:

	— За яах вэ, зүгээр таны хүндлэх зөв. Үнэхээр манай монголын мал хөрөнгө бол цөм ийм чухаг эрдэнэ мөн болой. Та бүхэн мал хөрөнгөө туйлын чухаг эрдэнэ мэтээр хайрлаж хамгаалж өсгөж үржүүлбэл чухамхүү манай улсын хөгжиж мандах нь түүнд байна гэж бид нар туйлын чухалчлан санана гэв. Дарьсүрэн түүний хэлж байгаа үгийг бас л төдий ухаж мэдсэнгүй. Гагцхүү түүний нүдэнд тэрхүү чухаг эрдэнэ болох их тэнгэрийн дүлий хайрлалтай харагдаж яаран бас ийн хэлрүүн:

	— Энэхүү чухаг эрдэнийг хаанаас олов, ядахдаа бид нэг хадаг баривал болох уу гэв. Тэр төлөөлөгч дотроо бас л гайхаж энэ эхнэр эсвэл идээ ундааны зүйлд ийм их сүсэг бишрэлтэй юм уу, эсвэл бага зэрэг хий өвчтэй юм уу гэж учир олохгүй боловч түүний асуусанд үнэнээр хариулахыг бодож ийн хэлрүүн:

	— Энэ миний идэж яваа талх болой. Ер нь энд тэндээс олсон юм бус. Улаанбаатар хотоос гарахдаа авч гарсан юм. Та юунд ийм хүндэтгэн үздэг вэ? гэв. Тэр эхнэр түүний хэлсэн үг дотроос иддэг юм гэхийг онцоор тэмдэглэж

	— Юу гэнэ ээ та? Иддэг юм гэнэ ээ гэв. Тийм тийм иддэг юм. Танай энэ газар үүнийг үзээгүй юү? гэв. Эхнэр ихэд сонирхож: Ээ тийм үү, юутай жигтэй вэ. Энэ нь ургадаг, тарьдаг, хийдэг юм уу гэв. Төлөөлөгч түүнийг сонсоод ихэд инээн тэр эхнэрт талх хийдэг учруудыг тоочин цагаан гурилыг хэрхэн зуураад, хэрхэн халуун зууханд хийгээд, хэрхэн болгож, хэрхэн иддэгийг ярьж өгөв. Эхнэр тэр учрыг бүрэн мэдсэний хойно бас л сэжиг нь алдраагүй сонин юм даа гэж дахин дахин гайхна. Төлөөлөгч асууруун

	— Юунд та энэ талхыг ийм ихээр гайхна, Эхнэр хэлрүүн, 

	— Үгүй би таны талхыг иддэг юм гэхэд ихэд гайхна. Учир нь үүний урьд манай айлын нэгэн хүн аяллаар явж замын зуураас их тэнгэрийн дүлий гэдэг нэг эрдэнийн зүйлийг олж түүнийг эдүгээ манай айл хотоор шүтдэг болой. Гэтэл тэрхүү тэнгэрийн дүлий бол таны энэ идэгч юмтай ер ихэд адилхан бололтой тул гайхна гэв. Төлөөлөгч түүнийг сонсоод үгүй тийм бол тэр нь мөн ийм талх байлгүй дээ гэв. Үгүй, тэр нь арай талх бус буй заа. Юу гэвэл эрдэнийг олсон айл эдүгээ баяжсан бөгөөд тэр ч байтугай тэр эрдэнэд мөргөсөн тахисан хүмүүс цөм өвчин зовлонгоос гэтэлдэг, ийм чадалтай болой гэв. Төлөөлөгч түүнийг сонсоод бас нэг зэрэг уул учир түүхийг асууж үзвэл ер зам дээр гээгдсэн талх олсноос зайлшгүй тул ийн хэлэв. Би таны хэлж байгаа байдлыг үзвэл тэр нь заавал талх болов уу гэж санана. Юу гэвэл их тэнгэрийн дүлий гэгч ер байдаггүй, мөн байвч тэнгэрийн дүлий нь ургамлын зүйл тул ямар эрдэнэ гэж үнэлэгдэх аж. Харин та бүхэн түүнийг урьд хожид үзээгүй сонсоогүйн харгайгаар тийнхүү эндүүрэн шүтэж тэгж шүтсэний улмаас олон түмний өргөл барьцаар тэр айл баяжиж бас хүний сүсэг санааны харгайгаар зарим хөнгөн шингэн өвчнийг эдгэв гэж санаж тийнхүү гэнэдэж яваагаас өөр юмгүй гэв. Дарьсүрэн харин хэн мэдэх вэ дээ. Таны хэлдэг ба хэрэглэж яваа зүйл нь мөнөөх тэнгэрийн дүлийтэй ер адил шахуу юм байна. Бас тэр айл түүнийг чухаг эрдэнэ мэт тахидаг тул хэн хүнд хамаагүй үзүүлдэггүй болов. Хэрэв танд үзүүлэхгүй гэвэл хэрхэх вэ? Төлөөлөгч түүнийг сонсоод бас ч дотроо бодож үзвэл эдний энэ битүү мухар хэргийг шууд халдан нээгдүүлэх гэвэл болохгүй тул дахин дахин бодож байтал гэнэт нэгэн арга санагдаж төдий ийн хэлрүүн

	— Тийм бол тэр нь мөн хялбар байна. Та гагцхүү надтай ярилцсан үгээ цааш алдаршуул. Харин миний авч яваа энэ тэнгэрийн дүлийг сайтар хадаг самбайнд баглаж бурхан дээрээ тавь гэв. Эхнэр түүнийг сонсоод бас мөнөөх талхаа их тэнгэрийн дүлий мэт тахь гэхэд бүр ч гайхаж саяхан энэ хүн иддэг талх гэх атлаа бас яахан тэнгэрийн дүлий болсон юм бол, эсвэл намайг мэхэлсэн юм болов уу гэж сэжиглэж учрыг чухам олохгүй болж арга буюу түүний хэлсэн ёсоор харин ч дуртайгаар хадаг самбайгаар ороож тавив.

	Төлөөлөгч хэлрүүн, 

	— За та энэ хавийн айл хэсэж умар зүгээс чухамхүү үнэн тэнгэрийн дүлий олсон нэгэн гайхамшигт хүн манай гэрт өөд болон ирээд байна гэж хэлж зарлан тараа гэв. Мөнөөх эхнэр тэдгээр сонин үгсийг сонсож дотор нь харин ч сайхан санагдаж ер тийм тийм битүү ёгт сүсэг бишрэл төрүүлдэг үг өгүүллийг тараахдаа ч туйлын дуртай идэвх чадвартай хүмүүс байдаг тул за гэж нэг үгийг төлөөлөгчийн өмнө хүлээгээд ханцуй бүчийг сажаад гарах нь харагдсан билээ. Харин тийм удаагүй тэр хавийн айл аймгийн шар хар, эр эм олон янзын хүмүүс эдний гэрт багтахгүйгээр цуглаж мөнөөх тэнгэрийн дүлийтэй ирсэн гайхамшигт хүнийг үзэх гэж хуралджээ.

	Умар зүгээс чухамхүү үнэн тэнгэрийн дүлийг авчирсан гайхамшигт хүн гэгдсэн мөнөөх төлөөлөгч ийнхүү зарлиг болруун

	— За хуралдсан олон бүхэнд миний бие тусгайлан ухуулан сэнхрүүлэх нэгэн зүйлийн чухал их учир утга байна. Юу гэвэл миний бие бол умар зүгийн чухамхүү үнэн тэнгэрийн дүлийг олж та бүхэнд хүргэж ирсэн бөгөөд тэр жилийн гурван сарын долооны өдөр Замын үүд гэдэг их зам дээрээс Гончиг, Сүхэндэй, Түвдэн нарын олсон тэнгэрийн дүлий гэгч бол чухам үнэн тэнгэрийн дүлий биш худал хуурмаг амой. Иймд учрыг та бүхэнд тайлбарлаж үнэн тэнгэрийн дүлийг үзүүлье гэсэн юм. Одоо тэрхүү Түвдэний олж ирсэн тэнгэрийн дүлийг нэн даруй над авчирч үнэн их тэнгэрийн дүлий лүгээ зэрэгцүүлэн үзэх хэрэгтэй амой гэмэгц тэдгээр цугларагсад ихэд гайхаж цочсон боловч түүний дундаас нэгэн хүн ийн хэлрүүн:

	Эрхэм гайхамшигт хүн таны авчирсан тэнгэрийн дүлий хаа байгаа бол бидэнд үзүүлэн соёрхож болох болов уу. Мөнөөх төлөөлөгч хэлрүүн

	— Болно! Болно! Гагцхүү танай тэр тэнгэрийн дүлийг авчирч зэрэгцүүлэн үзмэгц алинаас гэрэл гарахыг олон та бүхэн үзсэний хойно сая үнэн худлыг мэднэ гэв. Төдий цугларсан бүгдээр шуугилдаж мөнөөх Түвдэний их тэнгэрийн дүлийг авчирч үзье үзье гэлцэн өөрсдийн дундаас хэдэн хүмүүсийг гаргаж даруй удалгүй аван хүрч ирэв. Төлөөлөгч түүнийг үзвэл хадаг яндраар чимэглэсэн, хив пансаар ороосон үнэхээр нэгэн чухал эрдэнэ мэт тахисан ажээ. Төдий төлөөлөгчөөс заавар гаргаж нэгэн дөрвөлжин цэвэрхэн мод авчруулаад мөнөөх хоёр тэнгэрийн дүлийг гарган ирж түүний дээр тавиад хив хадгийн ороолтыг задалж үзвэл ер нэг адил бөндгөр цагаан талх байв. Гагцхүү Түвдэний талх нь он жил удаад чулуу мэт батжин хатжээ. Төдий төлөөлөгчөөс тэдгээр цугларсан олноос ийн асуув. За энэ хоёрын алинаас гэрэл гарч байна. Тэдгээр ардууд дахин дахин нүдээ арчиж үзвэл тодорхой гэрэл гарч буй нь аль алинаас нь ч үзэгдэхгүй тул гайхаш тасарч гэрэл гарч байгаа юм үзэгдэхгүй байна гэцгээв. Төлөөлөгч тэр байдлыг үзээд за тийм бол лав энэ хоёр бие биеэ үзээд өвчин олсон байх магадгүй, би одоо хагалбар засвар гаргаж та бүхэнд үзүүлье. Надад нэг том сайн хутга авчир гэв. Төдий удалгүй хутга гаргаж өгмөгц мөнөөх хутгаар тэр хоёр талхыг зүсэж хэд хэдэн хэсэг болгоод за энэ хоёрын дотор тал нь адил байна уу гэж хүн хүнд авч өгөв. Хүмүүс түүнийг авч үзээд энэ нь адил ч адил байна. Гагцхүү энэ нь хатуу, энэ нь зөөлөн байна гэв. Төлөөлөгч хэлрүүн, 

	— Мөн мөн, тийм байх ёстой юм. Юу гэвэл нөгөө тэр бол өнө удаад хатсан юм. Энэ бол аргагүй шинэхэн авч яваа тул ийм зөөлөн байдаг болой. Энэ хоёр үнэндээ их тэнгэрийн дүлий бус гэв. Гэтэл тэдгээр хүмүүсийн дотроос тийм бол энэ юу вэ? гэж асуув. Энэ бол талх гэдэг юм гээд дахин өөрийн богц савыг задалж хэд хэдэн бүхлийг гаргаад за би мэхлэх бус, энэ бол бид нарын иддэг талх бөгөөд ингэж ингэж иддэг юм гэж цугларсан бүгдэд үнэн учрыг нэгэн зэрэг хэлээд бас тэрхүү талхнаас өөрөө нэг хэсгийг авч идээд тэдгээр цугларагсдад тус бүр нэгийг өгөөд за та бүгд энэ тэнгэрийн дүлийн амтыг идэж үз гэхэд тэд сонирхон идэж үзвэл үнэхээр исгэсэн гурилын амттай байв. Гэнэт тэдний дундаас нэг хүн босон харайж өндөр дуугаар хэлсэн нь: Нөхөд өө энэ нь үнэхээр иддэг юм мөн байна. Гэтэл харгис муу золигийн халцгай Гончиг, Донсуй Түвдэн нар эрдэнэ гэж энэ хавийг мэхэлж олон түмний мал хөрөнгийг ашигласаар он удсан тул зүй нь түүнийг хуулийн газар шилжүүлж шийтгүүлэх хэрэгтэй амой. Хэрхэвч зүгээр өнгөрүүлэхгүй гэж хашхирав. Бүгд түүнийг сонсвол үнэхээр ёсонд нийлэлцэх санал мөн тул туйлын хатуугаар шийтгэх ба хөрөнгийг хураах гэж санал гаргалцаж маш догшрон босоцгоох төлөвтэй болов. Энэхүү байдлыг мөнөөх төлөөлөгч үзээд байз байз нөхөд өө! Энэ мухар сүсэг, мунхаг гэнэнээр мэхэлсний ял зэмлэл үнэхээр хөнгөн бус боловч би үзвэл энэ нь угаас санаатайгаар үүссэн хэрэг бус бололтой. Юу гэвэл замын хүмүүсийн гээгдүүлсэн талх анх олоод тэд нар ер урьд үзээгүй юм болох тул түүнд нэр өгч ядахдаа тэнгэрийн дүлий гэж балайрч тэр нь яван явсаар олон нийтээр бишрэн өгүүлэлдэхэд хүргүүлсэн хэрэг байна. Үүнд хэн хэний хянамгайгүйн осол ташаа бөгөөд үндсэндээ манайхан олон юмыг үзээгүй, сонсоогүй, бүдүүлэг буурай ба дамын үг завсрын ярианд яаран автагддагийн харгай мөн тул үүнээс аливаад яаран сүсэглэхийг байж, юуны урьд түүний үнэн чанарыг хянах, ийм бол энэ зүйлийн эндүүрэл ташаарлын өвчин арилж буруу замд орохгүй болохын сэтгэл нь энэ болно гэхэд бүгдээр туйлын их зөвшөөрч бүгдээр талхны учрыг олж бүр ихээр инээлцэн таржээ.

	 

	
УТАСНЫ ХҮҮХЭН ҮҮ4

	 

	Европын нэгэн бага улсад, 1905 онд нэгэн зүйлийн сонин хэрэг гарсан ажээ. Тэрхүү улсын Тодико хэмээх нэг их хотод анх телефон утасны хороо байгуулагдаж, улсын ба хотын олон албан газраас тэргүүлэн энгийн айл аймаг хүртэл их төлөв телефон утас тавиулж хотын дотор боловсон ёсны харилцаатай болж, өдөр шөнийн хорин дөрвөн цагт телефон хонх тасралтгүй хорчгонолдон байжээ. Утас залгадаг хүмүүс нь анхандаа боловсон газраас ирдэг бөгөөд айл аймаг амьтан олны харилцааг нэг үг дуу гарахын завсар даруй гүйцэлдүүлж туйлын боловсон бөгөөд төвөггүйгээр гүйцэтгэдэг ба маш эелдэг үгсийн хариутай байсан учир хотын хүмүүс тэдгээр залуучуудыг онц боловсон бөгөөд олон түмний харилцааг гүйцэтгэж байгаа хүмүүс гэж ихэд сайшаан өгүүлэлддэг учир утасны хороо нь туйлын сайхан нэртэй ба онц сонирхолтой газар нь байжээ.

	Гэтэл дараагаар удалгүй телефон харилцааны сургууль нээгдэхэд шинэ шинэ хүмүүс утасны тоо дугаарыг цээжилчхээд төд удалгүй хотын утасны хороодыг дүүрчээ. Тэдний дотор цэцэн сэргэлэн хурц шаламгай эелдэг сайн этгээд ч байжээ. Бүдүүлэг болхийн дээр хэгжүүн хөшүүн, хэдэр огцом этгээд ч байжээ. Тэдний утасны хороонд гагцхүү эмэгтэйчүүд суудаг ажээ. Тэд нар нь түмний хооронд суугаа тул тэдний сайн муу, сайхан муухайг нь агшин зуур нийтээр мэддэг байсан ба гэнэт нэгэн өглөө бүх хотын хүмүүс амар тайвангүй байдалтай болж ам амандаа утасны хороо болохыг байв, тэгэв ингэв гэж түрхрэн шүүмжлэлдэв. Тэр үест дотоод ангийн харилцааны нэгэн дарга утсыг авч чагнавал утасны хороо нь урьдынтай адилгүй болж, ер учиргүй олон хэрүүл шуугиан чи би, энэ тэр» тэгэв ингэв гэлцэх чимээ сонстож байв. Урьд бол огт шуугиангүй бөгөөд гагцхүү хороо, боллоо, түр зуур хүлээнэ үү гэх хэдхэн үг байдаг нь одоо сонсвол яах вэ байз, болоогүй юу гэнэ, ярьж байна гэж байгаа шүү, та яагаад байсан юм бэ. Хүүе залгаад өгөөч, та байз, хүүе буруу залгажээ. Хариу ирэхгүй байна. Одоо хүртэл ярьж дуусаагүй юу, дуусаагүй гэж байна шүү. Ямар жигтэй хүн бэ, утас нь ярьж болохгүй байна. Хүүе та дуугүй, наад утсаа залга, юунд дуусаагүй байтал таслав, юугаа ярьсан юм бэ, сайхан мэдээрэй, нөхөр та бүү омогдоорой, чи мал, чи үхэр гэж байх ба бас сэмхэн ярих нь битгий залгаж өг, ярьж байна гээ, утас нь ярьж болохгүй байна гээ, хүүе нөхөр залгаад өгөөч, ярьж байна, нөхөр та байз гэж учир дүрсгүй үймэлдэн хараалцах загналцах нь тасралтгүй болжээ. Тэр үед гэнэт нэгэн ширүүн гэгч хонх хоржигнов. Нэлээд болсны хойно хороо гэх чимээ гарч ес тэг гурав тэг гэх тоо хэлэхийн хамт мөнөөх даргын барьж суусан утасны хонх учир зүггүй хоржигнов. Хаанаас вэ, ес тэг, гурав тэг байна. Аа хэн бэ? Би Пиритин байна. Эрхэм ээ бие сайн уу, сайн, таны бие сайн уу, сайн юу гэсэн бэ? Эрхэм ээ энэ утасны хороо чинь түгжээс болоод тун болохгүй гэтэл даргын ярьж байсан утас нь дув дуугүй тасарч орхив. Нөгөө этгээдэд Пиритээн мэдлээ одоо удалгүй хариуг өгнө гэж утасны хороо түүгээр залилан яриад их л инээлцэж байтал гэнэт нэг их аймшигт хүн хэн ч санаагүй байтал орж ирээд туйлын их ууртайгаар ширтэж байв. Түүнийг үзсэн утасны хэдэн залгагчид ухаан мэдээгүй болж чухам хаана байгаагаа мартжээ. Тэр сүрхий дарга нэг хэсэг зогсоод та нарыг би гээд гарч одов. Дараагаар удалгүй шинэ хүмүүсийг нөхөн оруулж шинэ дүрэм тогтоон залгагч ба залгуулагч нар туйлын нарийн журмын дотор байхыг хатуу даалгажээ. Дараа хэдэн өдөр сар өнгөрсний хойно бас хуучин наазгай байдал хэвээр үргэлжилж утасны ажилчид ба ардын дотор хангалтгүй явдал бас л гарсаар байв. Үүний улмаас үүссэн нэгэн сонирхолтой зүйлийг өгүүлбэл нэгэн өдөр Тодикийн зүүн өмнөд зурваст хар утаа баагьж харанхуй униар татаад бөөн бөөн улаан гал улалзан хуйлран гарах нь сүртэй бөгөөд усан хөөрөг хүржигнэн түржигнэж олон хүмүүс үймэлдэн хүрч, тэрэг морь харайлдана. Олон хүмүүс очиж үзвэл өндөр байшингийн дороос гал гарч үүд хаалга нь цөм шатаад дээд давхар нь дэнхэлзэж унахыг завдана. Гэв гэнэт нэгэн бүсгүй хүн дээд байшингийн цонхоор цухуйж олон түмний зүг амь авар гэж хашхирна. Олон хүмүүс сандран бархиралдах бөгөөд очих хүмүүс нэг ч үгүй байшинг нь эвдэх гэтэл тэр хүүхнийг дарагдаж үхэхээс эмээн үл халдана. Гүйж гараад авъя гэтэл өндөр хол нь хүршгүй. Тийнхүү гайхаж байтал нэгэн их эр дээс бугуйл барьж очоод гарах юм уу, хаях юм уу гэж гайхаж байтал хажуугаас нэг хүн ай нөхөр тэр чинь утасны хорооны хүүхэн шүү гэв. Тэр үгийг мөнөөх сонсмогц ээ утасны хорооны хүүхэн үү гээд барьсан бугуйлыг нөгөө гал өөд шиджээ. Үзсээр байтал өндөр байшингийн орой дээр үйл муут утасны хүүхэн шатаж үхэхийг завдан байхад үзэгчдийн дотроос аврах амьтан их л дургүй аварчээ. Ер хэтэрхий зан авираар олныг харшлах хэмээгч ийм ажээ гэж тэр үед хүн бүр элдвийг ч боджээ. Олон нь нэг, нэг нь олонд багтах учир үүнтэй муудна, түүнтэй муудна тэгсээр олонтой муу болдог ажээ. Бодвол тэдний утасны хорооны өдий төдий бүсгүйчүүд нь лав цөм муу бус буй заа. Гэтэл нэгэн муу этгээд байвал бусдаа чирэгдүүлэх нь ер нийтийн журам тул тийм нэг байвал хажуу дахь нөхөд нь засаж залруулж байх бол яахан иймд хүрэх ажээ. Түмний дунд байхад хүлцэнгүй зөөлөн зан нь гагцхүү эрдэм болно. Хэрэв тэр хүүхэн хэн бүхэнтэй хэрэлдэхийн оронд хэмжээтэй үгээ найртайгаар хэлж, үүрэгт ажилдаа шударга явсан бол хэн бүхэн сайшаах бөгөөд хэдэр ширүүн зан гэгч хэзээ ч өөрт хортой ажээ. Бодвол гагцхүү утасны хороо ч бус аливаа хэрэг тийм болой хэмээн анхаарагч хүмүүст сануулга болгон энэхүү үлгэрт өгүүллэгийг бичив.

	 

	
ГАЙХАМШИГТ БАЙДАЛ5

	 

	Зуны зургаан сарын нэгэн өдөр тунгалаг сайхан нарны байдал баруунаа хэлбийж шингэхийн үед огторгуйн өнгө биндэрьяаны гэрэл мэт цэнхэрлэн хөхөрч байтал баруун хойноос ариухан салхи салхилж зурвас зурвас хөх бөгөөд цагаан хөвөөтэй үүл цувран гарч, байлдааны жагсаал мэт хоёр этгээдээр зэрэгцэн ирж, алтан нарны цогцсыг бөглөх байдал илэрхийд тунгалаг нарны гэрэл төв дунд нь цацран бадарч түгээмэл нийтийг гийгүүлэхийн сацуу хөвөөлөн ирсэн хөх үүлнээс хөнгөн яруухан цэцгийн хур зэрэглэн бууж хөгжилтэй бадарсан нарны гэрэл улаан болон хувилж, хөндий их орчлонгийн дотор түгээмэл их улаан туяа татаад хүний ертөнцийн оронд гайхамшигт байдал болон зохилдов.

	Ариухнаар сэрчигнэсэн цэцгийн хур нь арилсхийн замхарч очихын хамт алтан нарны эрдэнийн туяа агаар буданг нэвтлэн харваж, уурын аймаг лугаа нийлээд хөх мөнгөн огторгуйн нэгэн зовхист таван өнгийн туяа татсан гайхамшигт солонго болон хувилахад уужим их дэлхийн өнгө лүгээ зохилдсон асар сайхан байдал болон илрэв. Тэр нэгэн гайхамшигт цагт Богд уулын баруун этгээд Сонгинын бургаст булангийн зүүн этгээд Туул их голын хөвөө орчим зузаан нарсны захад хөгшин хайлс модны дэргэд дөрвөлжин тавцан чулууны дээр жаран насны орчим цагаан болсон толгойтой өвгөн амарсхийн сууж, баруун гартаа эрих барьж, зүүн гартаа уд модон таягаа тэврээд сэтгэл дотроо сансар нирвааныг тоолон ашдын шидийг олохыг бясалган субавади будлангийн оронд буй мэт бодож суун байхад тунгалаг ариун салхи сэр сэр хийж, усны чимээ сэрчигнэн урсах нь чихний мэдэлд нь сонсогдон ирэхэд гэнэт нүдээ нээн алгуурхнаар тогтоон харахад баруун зүгт үүл манан зэрэглэн харагдаж, бага сага хур бороо дуслан буйн дээр нарны байдал уулын толгойд хүрч тэнгэрийн өнгө зүйл бүрээр хувирч орчлонгийн дээр улаан туяа татаад таван өнгийн солонгоор хүрээлэн татсан нь түмэн бодис дэлгэрсэн дэлхийн байдал лугаа зохилдоод түүний сэтгэлд бодож байсан бурхны орноос илүү сайхан байдал үзэгдэхэд өвгөн бээр зүүд зэрэглээ мэт санагдаж гэнэт дуудан өгүүлрүүн: Ээ хүүхэд та нар байна уу, миний бие ертөнцийн оронд буй буюу Субавадийн оронд хүрсэн буюу хэмээхэд чулуун тавцангийн хажууд чулуугаар наадан агсан хоёр бяцхан хөвүүн бээр дуудахын чацуу за хэмээн хариулаад ийн хэлрүүн, 

	— Аав аав та зүүдэлж буй буюу, бид энд байсаар болой. Юуны бурхны орон гэнэ гэхэд өвгөн сая хүүхдийн дууг мэдэж хэлрүүн:

	— За тийм үү? Та нар үзэгтүн. Энэ тэнгэрийн байдал яахин ийм сайхан өнгөтэй болов. Орчлон дүүрэн улаан туяа татсан тул би тэнгэр бурхны оронд хүрсэн болов уу хэмээн санав гэхэд хоёр бага хөвүүнээр наадахыг байж, цааш үзвээс үнэхээр үзэсгэлэн сайхан нь юунаас ч илүү тул наадахыг нэгэнт умартаад амаа ангайн огторгуйн байдалд зугаацан, сэтгэлийн дотроо тэнгэрийн дээр гарч наадан одов. Тэд нар тийнхүү бараалан харж байтал гэнэт улаанаар хувилсан нарны дэргэдэх таван өнгийн цэцэг мэт үүлний завсраас гэнэт нэгэн их амьтан тодрон гарч ирсэн нь биеийн байдал шувуу мэт боловч дөрвөн их далайчтай нуруунаас нь их улаан туяа татсан нь өдрийн од мэт тодорхой болж хөдлөн явах чимээний их нь хөрст дэлхий догдлон хөдөлмөөр болоод шууд тэр нарны зүгээс нисэн гарсаар ойртон ирэхэд хоёр бага хөвүүн түүнийг үзэж их л цочин гайхаж яаран Аав аа дуудан өгүүлрүүн:

	— Аав, аав та үзэгтүн. Тэр нарны дэргэд бүхий таван өнгийн үүлний дотроос нэг их гэрийн чинээ том шувуу гарч ирэв. Хамаг биеэс нь улаан гэрэл цацарсан мэт бөгөөд явах чимээ нь яасан их вэ. Энэ ямар шувуу вэ, түргэн үзээрэй, түргэн үзээрэй гэхэд өвгөн бээр их л гайхан хаана байна хаана байна хэмээн тэр заасан зүгт ажиглан үзвээс үнэхээр нэгэн их гайхамшигтай шувуу мөний тул өвгөн яаран хэлрүүн:

	— Хүүхэд, хүүхэд та нар сайтар нарийвчлан үзэж байгаарай. Энэ магад бурхны элч тэнгэрийн шувуу гарди галбингаа хэмээгч буй заа.

	Өвгөн би бурхан тэнгэрт биширсний ачаар энэ шувуу бидэнд харагдсан буй заа хэмээхэд хоёр хөвүүн нь нүд цавчилгүй харж байв. Тэр их шувуу шууд зүүн зүгт нисэн явтал гэнэт тэр шувууны хойноос нэгэн олон юм бутран унахыг үзээд бага хөвүүн хашхиран хэлрүүн:

	— Аав аав! Шувуунаас нэг олон хоргол унаж ирэв гэхэд өвгөн яаран босож асууруун сайн хараарай түүний хорголыг олбол туйлын их адис болой. Хүүхэд харж бай, харж бай гэхэд хоёр хөвүүн нь харан байтал тэдгээр унасан юм нь шууд нэгэн газар унахгүй харин зүг бүр бутран явах нь болжмор шувуу мэт үзэгдэн байтал гэнэт нэг юм нь эднийг чиглэн салхины аясаар хийсэгдэн ирэхэд хоёр хөвүүн их л баярлан дэвхцэж хэлрүүн:

	— Биднийг чиглэж нэг ирлээ. Биднийг чиглэж нэг ирлээ гэж байтал тэр юм нь шууд хийсэн ирээд өвгөний өвөр дээр унахад хоёр хөвүүн нь хэлрүүн:

	— Аав, аав тэдгээрийн шувуунаас буусан нь хоргол бус ном байна, ном байна. Таны өвөр дээр буув гэхэд өвгөн ном хэмээхийг сонсоод цочин атал бас өвөр дээр чинь буув гэхэд их л сандран яарч тэрхүү номыг авч үзвэл нэгэн ам хэмжээний дөрвөлжин цаас бөгөөд дээр нь монгол үсгийг алтаар бичсэн ном мөний тул энэ магад тэнгэр бурхнаас ертөнцийн оронд ном тараав хэмээн яаран мэгдэн гурвуулаа газарт сөгдөн мөргөж тэрхүү номыг сайтар эвхээд өвөрт агсан «Алтан гэрэл» судрын баринтагтаа хамтатган агуулаад ямар ч эрдэнэ олсноос илүүгээр баярлан, өнөөх таягтай явдаг өвгөн бээр таягаа ч мартаад тэрхүү номыг хоёр гараараа дээр өргөн гэртээ хүрч мэддэг хүнээр үзүүлсүгэй хэмээн санах тутам хоёр хөл нь нисэх мэт түргэн болж явахад хоёр бага хөвүүн хойноос нь гүйцэхгүйгээр гүйн одов.

	Тэндээс өвгөн бээр хоёр хөвүүнээ дагуулан гэртээ ирээд яаран мэгдэн эмгэнээ хүж зул асаа хэмээн асаалгаж, номоо дээр залаад түүний тэнгэрээс бууж ирсэн учрыг эмгэндээ хэлэн байтал гаднаас нэгэн хүн орж ирэв. Өвгөн үзээд яаран хэлрүүн:

	— Сайн уу Дорж, юутай сайн учрал болов. Би саяхан огторгуйгаас буусан ном олж авсан тул та надад уншиж өгнө үү гэхэд Дорж хэлрүүн: Юу гэнэ ээ, огторгуйгаас ямар ном яахан буув гэхэд өвгөн буусан учрыг хэлээд номоо авч өгөхөд Дорж тэрхүү номыг авч их дуугаар уншсан нь: Энэхүү аргын долоон сарын арван нэгний өдөр бол манай монголчуудын ардын эрхт Бүгд Найрамдах Улсын тулгуурыг байгуулсан их баярын өдөр бөгөөд энэ өдрийн утга чанар нь монголын дарлагдсан ба бэлчээрт зүдэрсэн жинхэнэ ард түмэн эрх чөлөөгөө олж эрдэм соёлын гэгээн замд давшихын үүд нээгдэж, эртнээс нааш хэдэн зуун жил харанхуй мананд төөрснөөс тонилон гэтлэхийн мөрийг олсон нь болох тул бидний ард олноор хэзээ ямагт умарталгүй сэтгэл зүрхэндээ тэмдэглэхээс гадна жил бүр өөр өөрийн баяр дурсгал мэт осолдолгүй ёслон өнгөрөөж, жил жилээс дээш дэвшиж бүхийгээ тэмдэглэвэл зохино гэх зэрэг уншжээ. Тэд нар үүнийг сонсоод сая ардын намын нисдэг тэрэг олон түмэнд бичиг тараасан ба ард түмний эрх чөлөөг дэлгэрүүлсэн нь энэ өдөр ажгуу хэмээн мэдэж түүнээс хойш жил бүр энэ өдөр болмогц бичиг тараах дурсгал ёслолд жагсах хэмээн тасралтгүй явах болжээ.

	 

	
		

		Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Энэ өгүүллэг төгсөөгүй бөгөөд төгсгөл нь олдоогүй байна. 
«Ардын үндэсний соёлын зам» сэтгүүл 1934 он 11-р сар. Дугаар 4. 20-21-р талд.




	[←2]
	       Бага сургуулийн 3 ба 4-р ангид унших бичиг Ардыг гэгээрүүлэх яамны хэвлэл. 1935 он. 53-57-р талд.




	[←3]
	       Энэ өгүүллэгийг 1934 оны 11 сарын 11-нд бичиж дуусгасан бөгөөд «Монгол ардын үндэсний соёлын зам» сэтгүүлийн 1935 оны 5-6 дугаарын 4-7-р талд хэвлэгджээ.




	[←4]
	       «Ардын үндэсний эрх» сонин 1935 оны 12 сарын 14. Дугаар 96. (324)




	[←5]
	       «Монгол хэл бичгийг сайжруулах бодлогын өгүүлэл» сэтгүүл, дугаар 5. 32-37 талд

